
Ágrip  

Í þessari skýrslu er gerð grein fyrir mati á starfi leikskólans Grandaborgar í Reykjavík. 

Matið tók mið af þeim þáttum sem tilgreindir voru í verksamningi milli Rannsóknar-

stofnunar KHÍ og menntamálaráðuneytis í desember 2004. Á grundvelli hans var kannað 

hvort starfsemi leikskólans væri í samræmi við ákvæði laga, reglugerðar og aðalnámskrá 

leikskóla.  

Matið leiðir í ljós að mörgum þáttum er vel sinnt í leikskólanum Grandaborg. 

Meginkostir leikskólans felast í markvissu uppeldis- og menntastarfi. Leikskólastjóri 

leggur álúð í starfið og starfsmenn telja samstarf og starfsanda góðan. Vel er staðið að  

undirbúningi barnanna fyrir grunnskólagöngu og áherslur og fyrirkomulag sérkennslu er 

gott. Bæta þarf  miðlun upplýsinga um uppeldis- og menntastarfið til foreldra. Mikilvægt 

er að þróa skólanámskrá í þá veru að meiri áhersla verði lögð á að setja fram skýr 

markmið og leiðir að þeim. Vinna þarf markvissara að því að skrá og meta 

leikskólastarfið.   

 

 

.  

Formáli 

Í þessari skýrslu er gerð grein fyrir mati á starfi leikskólans Grandaborgar í Reykjavík.  

Matið var unnið á vegum Rannsóknarstofnunar Kennaraháskóla Íslands fyrir 

menntamálaráðuneytið. Höfundar skýrslunnar eru Bryndís Garðarsdóttir, lektor við 

Kennaraháskóla Íslands og Sigurlaug Einarsdóttir, ráðgjafi. Faglega ráðgjöf veitti Kristín 

Hildur Ólafsdóttir, lektor og er henni þakkað fyrir góð ráð og ábendingar. María Anna 

Þorsteinsdóttir las lokahandrit. Stjórnendum leikskólans og fulltrúum foreldra var gefin 

kostur á að gera athugasemdir við lokadrög skýrslunnar. 

 

Skýrsluhöfundar þakka starfsmönnum og foreldrum barna í Grandaborg fyrir ánægjulegt 

samstarf á meðan á matinu stóð. Sérstakar þakkir fær leikskólastjóri fyrir góðar móttökur 

og aðstoð við gagnaöflun. 

 

 

Reykjavík í mars 2005. 

Bryndís Garðarsdóttir og Sigurlaug Einarsdóttir 

Inngangur 

Leikskólinn Grandaborg stendur við Boðagranda 9 í Reykjavík og tók til starfa í maí árið 

1985. Leikskólinn er þriggja deilda og skiptist þannig að tvær deildir Ölduvík og Skeljavík 

eru ætlaðar fyrir börn þriggja til fimm ára þar sem dvelja 23 börn á hvorri deild, ein 

deildin Fjöruvík er fyrir börn eins til þriggja ára, en þar dvelja 18 börn. Leikskólinn er 

rekinn af Leikskólum Reykjavíkur. Samkvæmt lögum um leikskóla nr. 78/1994 fer 

Menntaráð með málefni leikskólans  í umboði borgarráðs.  

 

Sautján starfa við leikskólann í 14,35 stöðugildum. Þar af eru leikskólakennarar á deildum 

og sérkennslustjóri í 3,70 stöðugildum, leiðbeinendur í 7,35 stöðugildum og vegna 

eldhúss er 1,3 stöðugildi. Tveir leikskólakennarar eru í launalausu leyfi. Leikskólinn 

Grandaborg hefur tileinkað sér mannauðarstefnu til að starfa eftir þar sem áhersla er á að 

starfsgleði sé ríkjandi bæði hjá starfsmönnum og börnum. Vinátta og tillitssemi eru höfð í 

öndvegi og einkunnarorð leikskólans eru vinátta, samkennd og virðing. Leikskólastjóri 

Grandaborgar er Guðrún María Harðardóttir og aðstoðarleikskólastjóri er  Ragnheiður 

Júlíusdóttir. Leikskólinn er opinn frá 07:45 – 17:15.   

 

Í samningi sem gerður var við skýrsluhöfunda í desember 2004, kemur fram að matinu sé 

ætlað að leiða í ljós hvort starfsemi leikskólans sé í samræmi við ákvæði laga, reglugerðar 

og aðalnámskrá leikskóla.  Meðal atriða sem matið skyldi beinast að eru stjórnun og 

rekstur, samskipti og samstarf, sérfræðiþjónusta, aðstaða og búnaður og innra starf  

leikskólans. 

 

Gagnaöflun  

Gagna vegna matsins var aflað með viðtölum við einstaklinga og fámenna hópa, 

vettvangsathugunum og greiningu skráðra gagna. Fundir voru haldnir með leikskólastjóra 

og aðstoðarleikskólastjóra, sérkennslustjóra, deildarstjórum, leiðbeinendum og fulltrúum 

foreldra. Þátttakendur á fundunum  voru alls um tuttugu og stóð hver fundur í eina til 

eina og hálfa klukkustund. Í viðtölunum var stuðst við viðtalsramma sem tók mið af 

þeim þáttum sem mat menntamálaráðuneytisins beindist að (sjá fylgiskjal). Samhliða 

viðtölum fóru fram vettvangsathuganir. Skráð gögn sem stuðst var við voru 

skólanámskrá,  upplýsingarit til nýrra starfsmanna,  mat á leikskólastarfi 2003 – 2004,  

ársáætlun 2004 – 2005, upplýsingarit til foreldra barna sem eru að byrja í leikskóla, listi 

yfir börn og stöðugildi, starfslýsingar  og dagskipulag deilda.  

Aðstaða og búnaður 

Skýrsluhöfundar skoðuðu húsnæði og umhverfi leikskólans Grandaborgar  í heimsóknum 

sínum á vettvangi. Eftirfarandi lýsing er afrakstur vettvangsathugana og viðtala við 

starfsmenn og foreldra. 

  

Húsnæði, búnaður og kennslugögn 

Í reglugerð um leikskóla (nr. 365/2001) er kveðið á um að húsaskipan skuli miðast við að 

mögulegt sé að starfa í samræmi við námssvið í aðalnámskrá leikskóla. Þær viðmiðanir 

sem skýrsluhöfundar lögðu til grundvallar voru hvort aðstaða og búnaður væri 

samkvæmt reglugerð um leikskóla (nr. 225/1995, 365/2001) og áherslum í aðalnámskrá 

leikskóla.  Þar segir m.a.: „Skipulag og búnaður leikskóla á að örva leik barna, frumkvæði 

þeirra og virkni. Börn þurfa vandaðan og fjölbreytilegan leikfangakost og margvíslegan 

efnivið til skapandi starfa“ (Aðalnámskrá leikskóla, 1999:12-13). 

 

Leikskólinn Grandaborg er þriggja deilda leikskóli og liggja eldri deildirnar hlið við hlið 

og hafa hvor um sig tvær leikstofur til umráða og lítið sameiginlegt herbergi. Lítil geymsla 

er fyrir báðar deildirnar á Skeljavík. Stofurnar eru allar mjög svipaðar á stærð, Ölduvík 

vísar út á leiksvæðið en Skeljavík að bílastæði leikskólans. Starfsmenn telja að fjöldi barna 

sé í hámarki á eldri deildunum miðað við húsnæði en allt rými er mjög vel nýtt og t.d. fara 

stundum nokkur börn á salernið í leik til þess að geta verið í ró og næði. Í innri stofu eldri 

barnanna eru tvö borð og stólar, dýnusófar og rekki með skúffum, en hvert barn á sína 

skúffu. Í fremri stofu er eitt hringborð, hillusamstæða undir leikefni sem geymt er í 

körfum. Meðal leikefnis sem er aðgengilegt börnunum eru legokubbar, plastkubbar, 

trékubbar, bílar, playmo og dýr. Perlur, litir og ýmis efniviður til skapandi starfs er geymt í 

lokuðum skáp. Á Ölduvík eru litir og pappír í opnu rými og aðgengilegur fyrir börnin en 

á Skeljavík er hann í lokuðu rými en þó þannig að börnin geta nálgast hann. Fjórar tölvur 

ætlaðar börnum eru á eldri deildunum en hvor deild fyrir sig hefur tvær tölvur. 

Sameiginlegur dúkkukrókur er í litlu herbergi milli deildanna. Í því herbergi er dúkkuhús 

og efniviður til skapandi starfs og er hann vel merktur og skipulega fyrir komið. 

 

Yngstu börnin hafa gott rými sem skiptist í fremri stofu sem vísar út að bílastæði 

leikskólans þar eru borð, stólar og hillur fyrir leikefni. Litli salur er innri stofan og snýr að 

útileiksvæðinu og er þar gott leiksvæði með rennibraut, tveimur dýnusófum, púðastólum 

og hillum þar sem geymt er leikefni í merktum körfum svo sem kubbar, bílar, drusluföt, 

slæður, hattar og fleira. Á milli stofanna er lítið herbergi með föndurefni og tölvu fyrir 

starfsmenn. Inn af litla sal er lítið hvíldarherbergi þar sem yngstu börnin sofa en þar eru 

geymdar dýnur og teppi og þar hafa börnin líka aðgang að púðum til að leika sér með. 

Þar eru einnig geymd lítil tuskudýr sem börnin hafa í hvíldinni. Á öllum deildum eru 

myndverk á veggjum eftir börnin en mismunandi er hversu hátt og hvernig þau eru 

hengd upp. Þá hangir afmælisdagatal barnanna uppi á vegg á hverri deild,  segulbandstæki 

eru í öllum stofum, bæði á eldri deildum og yngstu deildinni. 

 

Fataherbergi eru við hverja deild og eru starfsmenn mjög ánægðir með það fyrirkomulag. 

Fatahólfin eru þröng en starfsmenn telja það hafa verið til bóta að fá hillur fyrir ofan 

hólfin undir töskur barnanna. Þá eru bekkir í fataklefa of þungir að mati stjórnenda. 

Vináttutré er í fataklefa eða inni á deild. Lítil hlið eru á öllum deildum sem vísa að 

fataklefa barnanna. Salur er í miðju hússins en þar borða nokkur börn í hádeginu bæði frá 

yngstu og eldri deildunum. Rimlar eru á einum vegg, spegill og tafla á öðrum og á þeim 

þriðja er hillusamstæða undir leikefni. Fjórar stórar dýnur eru í sal og í loftinu hanga 

krókar fyrir kaðla. Þar er einnig sjónvarp, segulband og þrjú bólstruð skilrúm á hjólum. 

Lítið herbergi er í fataklefa á milli Ölduvíkur og Skeljavíkur þar sem geymd eru 

sameiginleg borðleikföng m.a. púsl, spil og fleira. Inn af fataklefa á Fjöruvík er lítil 

geymsla þar sem geymdir eru hlutir sem notaðir eru í hreyfistundum, s.s. boltar, kaðlar, 

rólur, baunapokar o.fl. Í starfsmannarými er undirbúningsherbergi, skrifstofa 

leikskólastjóra, setustofa og snyrting. Inn af setustofu er lítið vinnuherbergi sem nefnt  er 

Dropinn og þar er einnig bókasafn leikskólans. Starfsmannaaðstaðan er þröng en þrátt 

fyrir það telja stjórnendur að starfsfólk sé mjög jákvætt og reyni alltaf að finna lausnir. Þá 

telja nokkrir starfsmenn að ekki sé æskilegt að hafa salerni starfsmanna á kaffistofu. 

 

Grunnflatarmál leikskólans er 442 m². Heildarrými á hvert barn miðað við 64 börn er 6,9 

m².  Leik - og  kennslurými er 211 m² eða 3,3 m² á barn. Heildarrými fyrir hvert barn er 

því yfir viðmiðunarmörkum (6,5 m²) og leikrými fyrir hvert barn er yfir eða í samræmi 

við þau viðmiðunarmörk (3,0 m²) sem kveðið er á um í reglugerð nr. 365/2001 um 

breytingu á reglugerð um starfsemi leikskóla nr. 225/1995.  Lóð leikskólans er 3.654 m² 

og rými fyrir hvert barn því 57 m² sem er yfir þeim lágmarksviðmiðum (30 – 40 m²) sem 

kveðið er á um í reglugerð um starfsemi leikskóla. 

Þrátt fyrir að starfamannaaðstaðan sé þröng þá er ánægja með rými í leikstofum og 

sérstaklega á yngstu deildinni. Góð aðstaða er til hreyfingar í sal, á lóð leikskólans og í 

Litla sal á yngstu deildinni. Starfsmenn eru ánægðir með leikefni og búnað leikskólans en 

telja þó að gæta þurfi þess að það leikefni sem er sameiginlegt fyrir allar deildir fari á milli 

deilda.  

 

Aðstaða í eldhúsi   

Eldhúsið er staðsett í miðju leikskólans og í góðri tengingu við kaffistofu starfsfólks. 

Mikið gegnumstreymi á sér stað í eldhúsi þar sem alltaf þarf að ganga í gegnum það eða 

salinn til að komast um húsið. Starfsmenn telja þetta mikinn ókost og ekki í samræmi við 

þær kröfur sem gerðar eru til starfsemi eldhúsa í dag. Í eldhúsi er matreitt fyrir 64 börn og 

17 starfsmenn. Matreiðslumeistari starfar í eldhúsi og telur hann aðstöðu góða. Stutt sé á 

milli vinnustöðva, gott aðgengi að matvælageymslu, þvottahúsi og setustofu starfsmanna. 

Starfsmenn telja að eldhúsið sé í góðum tengslum við deildir leikskólans og að mati 

barnanna komist fáir ef nokkur í spor matreiðslumeistarans. 

 

Umhverfi leikskólans og útileiksvæði 

Leikskólinn er staðsettur í íbúabyggð  þar sem blokkir og raðhús eru allt í kring. Lóðin    

er stór og góð til útileikja. Í niðurstöðum á innra mati leikskólans fyrir árið 2003 - 2004 

kemur fram að mikil þörf sé á endurnýjun og lagfæringu á lóð og leiktækjum. Frárennsli á 

leikvellinum sé í ólagi þannig að í rigningu myndist pollar sem séu hættulegir fyrir börnin. 

Þá kom fram í viðtölum við starfsmenn að einnig vanti leiktæki fyrir yngstu börnin á 

afmarkað svæði sem er til staðar á lóðinni. Bæði starfsmenn og foreldrar leggja áherslu á 

að laga þurfi lóð leikskólans og útbúa sér leiksvæði fyrir yngstu börnin. Foreldrar nefna 

einnig að mikilvægt sé að fá úttekt á lóðinni með tilliti til öryggisaðstæðna. Þá kom fram 

hjá leikskólastjóra að möguleiki sé á því að stækka lóð leikskólans þar sem leikskólinn eigi 

meira svæði utan lóðar. Stutt er að fara í vettvangsferðir og hefur starfsfólk verið duglegt  

við að fara í skipulagðar ferðir um helsta nágrenni leikskólans svo sem í fjöruna, leikvelli í 

hverfinu, KR - völlinn, Ægissíðuna og bókasafnið á Seltjarnarnesi.  

 

Samantekt og mat 

Skýrsluhöfundar taka undir það að húsnæði yngstu deildarinnar sé mjög rúmgott en 

minna rými sé á eldri deildunum og telja starfsmenn vera mjög duglega við að finna rými 

fyrir elstu deildirnar. Leik- og vinnusvæði barna tengjast vel sal og fataherbergjum. 

Húsnæðið er hlýlegt en tekið er undir að aðstaða starfsfólks er þröng og að slæmt er að 

hafa gegnumstreymi í eldhúsi. Efniviður til leiks er góður og það leikefni sem boðið er 

upp á er skapandi og styður við frjálsan leik og virkni barnanna. Fyrir yngstu börnin er 

komið til móts við hreyfiþörf þessa aldurshóps með því að hafa rýmið í Litla sal opið 

þannig að gólfpláss er mjög gott. Að mati skýrsluhöfunda er jákvætt að hafa stór leiktæki 

eins og  rennibraut og dýnur í Litla sal þar sem það ýtir undir samleik og samskipti 

barnanna. Möguleikar barnanna til að nálgast leikefnið sjálf eru nokkuð góðir þannig að 

þau eru ekki alltaf háð hinum fullorðnu um val á viðfangsefni. Þá eru myndverk 

barnanna, sem skreyta veggi inni á deildum og í sameiginlegu rými sumstaðar of hátt 

þannig að óvíst er að börnin njóti þeirra. Þá velta skýrsluhöfundar því upp hvort of mikið 

af myndum á veggjum geti þrengt að og virkað sem neikvætt áreiti í umhverfi barnanna. 

Borð og stólar eru í hæð fullorðinna á öllum deildum. Skýrsluhöfundar telja það 

umhugsunarvert hve mikið af rými leikskóla fer almennt undir húsgögn í dag. Telja þeir 

að  þessi þróun geti dregið úr möguleikum barna til að hreyfa sig og ýti frekar undir að 

börnin sitji við borð við vinnu og leik. Útileiksvæðið er rúmgott en mætti bæta aðstöðu 

yngstu barnanna á lóðinni.  

 

 

Stjórnun, rekstur og starfsmannahald 

Í viðtali við leikskólastjóra, aðstoðarleikskólastjóra, deildarstjóra og leiðeinendur var 

leitað eftir upplýsingum um fjölda og menntun starfsmanna, fundi, boðskipti og 

verkaskiptingu. Hér á eftir verður vikið að helstu atriðum sem fram komu í þessum 

viðtölum svo og í þeim skriflegu gögnum sem skýrsluhöfundar höfðu aðgang að. 

 

Fjöldi starfsmanna, stöðugildi og menntun 

Heildarstöðugildi í leikskólanum eru 14,35. Leikskólastjóri og aðstoðarleikskólastjóri sem 

jafnframt gegnir stöðu deildarstjóra, eru með leikskólakennaramenntun auk þess sem 

leikskólastjóri er með framhaldsmenntun í stjórnun og uppeldis- og menntunarfræðum. 

Tveir aðrir deildarstjórar hafa leikskólakennaramenntun og sérkennslustjóri er með 

framhaldsmenntun í sérkennslufræðum ásamt  mati og þróun á skólastarfi. Tveir 

leikskólakennarar eru í nokkurra mánaða leyfi frá störfum. Leiðbeinendur eru í 7,35 

stöðugildum og 1,3 stöðugildi er í eldhúsi. Um helmingur leiðbeinanda hefur nokkra 

reynslu af leikskólastarfi, aðrir hafa unnið styttra við leikskólann og um helmingur þeirra 

hefur lokið námskeiðum í tengslum við starfsvettvanginn. Matreiðslumeistari starfar í 

eldhúsi.  

 

Verkaskipting stjórnenda og starfsmanna   

Starfsmenn vinna eftir starfslýsingum frá Leikskólum Reykjavíkur en þar kemur fram að 

meginverkefni leikskólastjóra eru m.a. að hafa ábyrgð á fjárhag og daglegum rekstri, gerð 

námskrár, ársáætlunar og mats á starfsemi leikskólans. Einnig að sjá um miðlun 

upplýsinga til deildarstjóra, að deila verkefnum og ábyrgð til starfsmanna og gera 

símenntunaráætlun (Starfslýsing  leikskólastjóra, 2000). 

 

Leikskólastjóri og aðstoðarleikskólastjóri mynda stjórnunarteymi og hafa einn dag í viku 

til funda, samstarfs og ráðagerða. Aðstoðarleikskólastjóri starfar einnig á deild sem 

deildarstjóri. Ekki er um að ræða skýra verkaskiptingu milli stjórnenda heldur taka þeir á 

því sem liggur fyrir hverju sinni. Leikskólastjóri leggur áherslu á að þeir séu báðir sýnilegir 

stjórnendur og að hann beri mikilvæg mál undir aðstoðarleikskólastjóra og leggi áherslu á 

sameiginlega ábyrgð stjórnenda. Þeim fellur vel að starfa saman og telja sig hafa líkan 

stjórnunarstíl. 

 

Fundir og boðskipti 

Einu sinni í mánuði eru haldnir starfsmannafundir þar sem farið er yfir skipulag og 

viðfangsefni leikskólastarfsins. Það kemur fyrir að fundirnir eru nýttir til fræðslu eða að 

starfsmenn gera grein fyrir námskeiðum eða fræðslufundum sem þeir hafa sótt. Fundir 

eru skráðir og fundargerð síðasta fundar kynnt. Deildarstjórafundir eru einu sinni í viku 

og eru fyrir miðlun upplýsinga um starfsmannahald, fagleg málefni eða annað sem liggur 

fyrir hverju sinni. Stundum er farið yfir skipulag á deildum og þær áherslur sem lagðar 

hafa verið varðandi starfið með börnunum. Deildarfundir eru vikulega þar sem uppeldis- 

og menntastarfið með börnunum er rætt og skipulagt viku fyrirfram. Fagfundir eru 

haldnir á vorin að loknu heildarmati á starfinu en þá kemur fagfólk saman og fer yfir 

niðurstöður. 

 

Samantekt og mat 

Starfsmenn lýsa almennri ánægju með stjórnun og upplýsingastreymi innan leikskólans.  

Skólanámskrá, ársáætlun, endurmat og skipulag funda er nefnt sem mikilvægur leiðarvísir 

í starfinu. Fram kemur, bæði hjá deildarstjórum og leiðbeinendum, að kröfur og 

væntingar til þeirra sem starfsmanna séu mjög skýrar af hálfu stjórnenda og að mikið sé 

lagt upp úr góðri samvinnu og sveigjanleika. Sem dæmi er nefnt að starfsmenn fari á milli 

deilda og aðstoði ef vanti starfsmann á aðra deild. Það er mjög ljóst af hálfu starfsmanna 

að hver og einn ber ábyrgð á öllum börnum, hvort sem þau tilheyra hans deild eða ekki. 

Sem dæmi um þetta er nefnt að á yngstu deildinni fara fjögur börn út eftir hádegi en 

starfsmenn á eldri deildum hafa umsjón með þeim. Leikskólastjóri og aðstoðar-

leikskólastjóri mynda stjórnunarteymi en hafa ekki skýra verkskiptingu sín á milli. Að 

mati skýrsluhöfunda þarf að koma á skýrari verkskiptingu milli stjórnenda. Sérstaklega 

kom fram hjá deildarstjórum og leiðbeinendum að mjög gott sé að leita til leikskólastjóra 

og að hann treysti starfsfólki vel til verka. 

 

 

Uppeldis- og menntastarfið  

Upplýsinga um uppeldis- og menntastarfið í leikskólanum Grandaborg var aflað með 

viðtölum, skoðun skráðra gagna og vettvangsathugunum.  

 

Fjöldi barna, skipting á deildir og viðvera    

Heildarfjöldi barna í leikskólanum miðað við 1. desember 2004 er 64 börn. Barngildi í 

leikskólanum eru samtals 82,15. Öll börnin eru í heilsdagsdvöl, 8 til 9 klukkustundir. 

Börnin skiptast á þrjár deildir með eftirfarandi hætti: 

 

 Fjöruvík er ætluð börnum frá eins til þriggja ára.  

 Á Fjöruvík eru 18 börn yfir daginn, 8 drengir og 10 stúlkur.  

 Ölduvík og Skeljavík eru ætlaðar börnum frá þriggja til sex ára.  

 Á Skeljavík  eru 23 börn yfir daginn, 12 drengir og 11 stúlkur.  

 Á Ölduvík eru 23 börn yfir daginn, 6 drengir og 17 stúlkur.   

 

Dagskipulagið er rammi utan um daglegar athafnir, svefn, matar- og kaffitíma, frjálsan 

leik og útivist. Dagskipulag er eins uppbyggt á öllum deildum nema að hádegisverður er 

hálftíma fyrr á yngri deild. Fastir liðir fyrir utan hópastarf eru vinastund og hádegisverður.  

Morgunverður er í boði á ákveðnum tíma á morgnana og er börnunum frjálst að koma 

og borða innan þess tíma. Skipulag á deildum er þannig að allir starfsmenn hafa einn 

undirbúningstíma á viku og eru alltaf búnir að undirbúa dagskrá vikunnar fyrir fram. 

Hver starfsmaður hefur sinn hóp af börnum sem hann fylgir í gegnum daginn. Á yngstu 

deildinni fylgir starfsmaður ákveðnum hópi af börnum og er tengiliður þeirra við foreldra 

í daglegum samskiptum. Deildarstjóri er sá sem hefur yfirsýnina með að allt gangi upp, 

hann leiðbeinir og sér um að upplýsingaflæðið sé í lagi.  

 

Dagskipulag deilda 

 07:45 – 08:00 Móttaka í sal 

 08:15 – 08:45 Morgunverður  

 09:10 – 9:30 Vinastund 

 09:30 – 10:30 Hópar, vettvangsferðir, hreyfing, tónlist og myndlist 

 11:30 – 11:45 Salernisferð/samvera 

 11:45 – 12:30 Hádegisverður 

 12:30 – 13:00 Hvíld og stund elstu barnanna 

 13:00 – 14:45 Útivera/leikstund 

 14:45 – 15:15   Nónhressing 

 15:15 – 15.30   Vinastund/ sögustund 

 15:30 – 17:00   Val/leikstund 

 17:00 – 17:15   Skilastund      

 

Daglegt líf 

Það sem heyrir m.a. undir daglegar athafnir í leikskóla eru matmálstímar, hreinlæti, hvíld 

og að klæða sig úr og í.  Í skólanámskrá leikskólans er sérstaklega fjallað um þessa þætti 

þar sem áhersla er m.a. á sjálfshjálp barnanna. Börnin fá hvatningu í fataklefanum við að 

klæða sig úr og í útifötin. Á fundi með deildarstjórum kom fram að börnin séu hvött til 

sjálfshjálpar eins og t.d. með því að fá að skammta sér sjálf á diskinn sinn og klæða sig 

sjálf úr og í útifötin. Í heimsókn á vettvangi kemur í ljós að misjafnlega er staðið að 

þessum þætti. Þegar fylgst var með matartímum var mismunandi hversu mikla áherslu 

starfsmenn lögðu á sjálfshjálp barnanna. Að loknum hádegisverði eru rólegar stundir, þar 

sem yngstu börnin hvílast á dýnu, börn í miðhóp leggjast á dýnur og  hlusta á rólega 

tónlist eða ævintýri. Stundum fá börnin val um að leggjast á dýnu eða ganga frá óloknum 

verkefnum. Elstu börnin fara í sal þar sem lesin er saga og unnin ýmis verkefni tengd 

skólahóp.  

Skólanámskrá 

Í aðalnámskrá leikskóla segir að leikskólastjóri beri ábyrgð á heildarstefnu skólanámskrár í 

samræmi við lög og reglur. Til að ná sem bestum árangri og auka líkur á að framfylgja 

þeim áætlunum sem gerðar eru, skuli allt starfsfólk leikskóla taka þátt í gerð 

skólanámskrár á grundvelli starfsreynslu, lífsviðhorfa og þekkingar (Aðalnámskrá 

leikskóla 1999:36).  

 

Skólanámskrá fyrir Grandaborg kom fyrst út fyrir fjórum árum og að mati starfsfólks 

hefur hún verið í stöðugri endurskoðun. Í upphafi var skólanámskráin unnin þannig að 

allir starfsmenn komu að þeirri vinnu samhliða því að unnið var endurmat á starfinu á 

hverri deild. Þegar því lauk unnu deildarstjórar, leikskóla- og aðstoðarleikskólastjóri að 

því að samræma efnið og leggja fram drög að skólanámskránni. Deildarstjórar bera síðan 

ábyrgð á því að skólanámskránni sé framfylgt. Foreldrar hafa ekki komið að vinnu vegna 

skólanámskrár en leikskólastjóri hefur lagt til við stjórn foreldrafélagsins að foreldrar 

komi að ársáætlun og mati. 

 

Í skólanámskrá Grandaborgar kemur fram að unnið er eftir mannauðarstefnu og í 

viðtölum við deildarstjóra kemur fram að markmið hennar séu m.a.  

 að leita eftir áhuga og hæfni hvers og eins 

 að hver og einn geti nýtt sína hæfni og áhugasvið 

Þegar ráðið er í starf við leikskólann er reynt að hafa þetta að leiðarljósi. Þetta á ekki bara 

við um fullorðna heldur einnig börnin. Ef t.d. eitt barnið er mjög  áhugasamt í söng er 

reynt að leyfa því að njóta sín á þeim vettvangi, það sama á við um fullorðna. 

Mannauðarstefnan gerir kröfur til starfsmanna um góða samvinnu, innsæi, frumkvæði og 

drifkraft. Leitast er við að skapa vinnuumhverfi sem laðar að og hlúir að hæfileikum 

starfsmanna og gagnkvæmt traust ríkir á milli stjórnenda, starfsmanna og foreldra. Unnið 

er með einkunnarorð leikskólans vinátta, samkennd og virðing, með því að syngja vinalagið, 

tala um vináttuna, börnin teikna myndir af vinum sínum og teknar eru ljósmyndir af 

vinum barnanna. Lögð er áhersla á þennan þátt í daglegu starfi, samveru og hópastarfi. Þá 

kemur æskulýðsfulltrúi frá Neskirkju í fastar heimsóknir og ræðir við börnin um vináttu 

og samkennd en að mati starfsmanna eru börnin mjög hrifin af þeim stundum. Í 

skólanámskrá leikskólans kemur einnig fram að leikurinn sé í hávegum hafður. Rúmur 

tími er gefinn til leiks og börnin þurfa ekki að taka til eftir sig ef þau ætla t.d. eftir söng- 

eða samverustund að leika sér aftur með sama verkefnið. Það er talið mikilvægt að börnin 

fái tækifæri til að vera í friði í frjálsum leik og að borin sé virðing fyrir því ef börnin vilja 

vera sér og /eða jafnvel ein í  leik. Starfsmenn leikskólans fylgjast með leik barnanna, 

örva hann eða taka þátt á forsendum barnsins. Unnið er með val þrisvar í viku eftir 

síðdegishressingu. Í námskrá leikskólans kemur fram að markmiðin með valinu eru að 

börnin læri að bera ábyrgð á ákvörðunum sínum, að þau fái tækifæri til að prófa fjölbreytt 

leikefni og að þau læri að bíða og fara eftir reglum. Að mati deildarstjóra er tilgangurinn 

einnig að skapa ró og dreifa hópnum á viðfangsefni. Valið er skráð og börnunum er ekki 

stýrt á valsvæðin. Valið er til endurskoðunar, þar sem starfsmenn telja að bæta megi 

þennan þátt. 

 

Unnið er með hópastarf sem allir taka þátt í fjórum sinnum í viku. Starfmenn leikskólans 

taka sameiginlega ákvarðanir um áherslur og verkefni út frá aldri og þroska barnanna. 

Hóparnir eru aldursskiptir og sami starfsmaður fylgir sínum hópi allan veturinn. 

Hópastarfið er í 40 – 50 mínútur allt eftir úthaldi og verkefnum. Unnið er samkvæmt 

ákveðnu þema fyrir hvern dag sem miðast við námssviðin. Í fataherbergi eru námssviðin 

útskýrð á myndrænan hátt með ljósmyndum úr starfinu. 

 

Námssvið og námsþættir 

Í aðalnámskrá leikskóla (1999:19) kemur fram að námssvið leikskóla séu áhersluþættir í 

leikskólauppeldi. Námssviðin eru hreyfing, málrækt, myndsköpun, tónlist, náttúra og 

umhverfi, menning og samfélag. Námssviðin skarast og eru samofin undirstöðuþáttum 

leikskólastarfs, leik, daglegri umönnun og lífsleikni.  

 

Hver dagur hefur sitt þema sem tengist námssviðunum. Einn daginn er unnið með 

hreyfingu, þá tónlist, vettvangsferðir (menning og samfélag), myndlist og frjálsan leik. 

Unnið er með þetta í hópastarfi og hver hópur vinnur á sínum forsendum. Ákveðið 

sjálfræði er um það hvernig þetta er útfært, hver útfærir sínar hugmyndir á sinn hátt. Í 

viðtölum við deildarstjóra og leiðbeinendur kemur fram að vinna við námssviðin fer 

einnig fram í daglegu starfi. Sem dæmi er nefnt að málrækt tengist inn í allt daglegt starf 

en fari markvisst fram í vina- og sögustundum og söng í daglegum söngstundum og 

samsöng á sal á föstudögum.   

Þema hvers tímabils er rauði þráðurinn í gegnum starfið. Sem dæmi um þemu sem tekin 

eru fyrir á hverju ári eru:  Ég og umhverfi mitt og Ég og vináttan. Þar fyrir utan eru síðan tvö 

þemu sem standa yfir í einn mánuð á hvorri önn. Í ár voru það Ljós og skuggar í nóvember 

og Ævintýri í apríl. Ákvörðun um það efni sem taka á fyrir er tekin á starfsmannafundi að 

vori. Skipulag þessara þátta er þannig að einn fulltrúi frá hverri deild undirbýr í 

sameiningu það þema sem tekið er fyrir út frá aldri og þroska barnanna. Þemaverkefninu 

lýkur með sýningu fyrir börn og foreldra.  

 

Í skólanámskrá, ársáætlun og mati koma fram ýmsir atburðir sem tengjast bæði menningu 

samfélagsins og eru hluti af menningu leikskólans. Má þar m.a. nefna afmæli barna og 

starfsmanna sem haldið er sameiginlegt einu sinni í mánuði. Afmæli leikskólans, jólaball, 

þorrablót, útskriftarferð elstu barnanna og sýning á verkum barnanna á vorin. Þá er farið 

á sinfóníutónleika einu sinni á ári og leikskólinn fær til sín leiksýningar. 

 

Elstu börnin 

Elstu börn leikskólans eru saman í hópavinnu veturinn áður en þau hefja 

grunnskólagöngu. Gott samstarf er við Grandaskóla og er samstarfið alltaf að aukast en 

þangað sækja flest börnin grunnskóla að lokinni leikskólagöngu. Samstarfinu er  lýst sem 

gagnkvæmu og á forsendum beggja skólastiganna. Markmið samstarfsins er að brúa bilið 

þannig að kennarar þekki betur til námsefnis og kennsluaðferða á báðum skólastigum. 

Fyrirhugað var að halda sameiginlegt námskeið fyrir báða skólana í Stig af stigi, sem er 

kennsluáætlun sem hefur það að markmiði að efla félags- og tilfinningaþroska barna. 

Vegna verkfalls kennara tókst ekki að halda þetta námskeið og því voru það eingöngu 

starfsmenn leikskólans sem sóttu það.  

 

Í hádeginu hittast elstu börnin, borða saman og vinna ákveðin verkefni sem hafa það að 

markmiði að undirbúa þau fyrir grunnskólagöngu. Þar er m.a. lögð áhersla á félagsþroska, 

hugtakaskilning, talnaskilning, stafagerð, sjálfshjálp og styrkingu sjálfsmyndar Að mati 

leikskólakennara hefur þetta styrkt elstu börnin, sérstaklega félagslega, þau styrkjast sem 

hópur og styðja hvert annað. Fram kemur að kennarar Grandaskóla telja að þetta sé að 

skila sér vel í upphafi skólagöngu og að börnin komi öruggari í skólann. Á vorin þegar 

haldið er opið hús í leikskólanum eru nemendur og kennarar Grandaskóla sérstaklega 

boðnir í heimsókn. Þá fara elstu börnin saman á sundnámskeið og í útskriftarferð að vori.  

Sérþarfir barna 

Í Grandaborg eru sex börn sem njóta sérkennslu og tvö sem bíða greiningar. Að mati 

sérkennslustjóra eru auk þeirra fimmtán börn sem fylgst er sérstaklega með af ýmsum 

ástæðum, svo sem seinkaðs málþroska, athyglisbrests, kvíðaröskunar og félags- og 

tilfinningalegra erfiðleika. Þetta eru samtals tuttugu og eitt barn eða tæplega þriðjungur 

barna í leikskólanum. Börnum sem þurfa einhverja sértæka aðstoð hefur fjölgað mikið. 

Að mati sérkennslustjóra má að einhverju leyti rekja þetta til þess að nú er gripið fyrr inn 

í þegar grunur vaknar um frávik og að börnin hefja leikskólagöngu fyrr. Samstarf er við 

Ráðgjafar og sálfræðideild Leikskóla Reykjavíkur, RÁS – deild. Samstarfið gengur vel en 

vegna mikils álags á þeirri deild eru erindi ekki afgreidd eins fljótt og æskilegt væri. Í 

leikskólanum er þó byrjað að vinna með börnin undir stjórn sérkennslustjóra þó svo að 

greining liggi ekki fyrir. Mest er unnið með börnin í hópum og reynt að finna leiðir sem 

gagnast öllum barnahópnum. Unnið er út frá því að „börn eru bestu kennarar“ og þannig 

dregið úr því að börnin séu tekin í sérþjálfun/kennslu. Það er þó gert í einstaka tilfellum. 

 

Hlutverk sérkennslustjóra, er að halda utan um sérkennslu, leiðbeina leikskólakennurum 

og leiðbeinendum og gæta þess að börnin fái kennslu og þjálfun við hæfi. 

Sérkennslustjóri vinnur einstaklingsnámskrá fyrir hvert barn þar sem tekið er mið af 

forsendum barnsins og forsendum leikskólans. Það er t.d. metið í hverju tilviki hvað og 

hvort þær leiðir sem ráðgjafar leggja til henti þeirri hugmyndafræði sem leikskólinn 

vinnur eftir. Ekki eru teknir inn þættir sem starfsmenn telja sig ekki hafa menntun eða 

þjálfun til að vinna með heldur reynt að finna aðrar leiðir að markmiðum. Upplýsingar 

um þau börn sem skilgreind eru með sérþarfir er miðlað til Vesturgarðs í gegnum RÁS – 

deild áður en þau hefja grunnskólagöngu. Leikskólakennarar barnanna koma ekki beint 

að því og telur sérkennslustjóri að breyta megi formi þessarar miðlunar og hafa hana í 

meira samstarfi við leikskólann. Þau börn sem þurfa á þjónustu utanaðkomandi fagaðila 

að halda svo sem talmeinafræðings, sjúkraþjálfa eða iðjuþjálfa fara til þeirra í fylgd 

foreldra. Sérkennslustjórinn er hins vegar í góðu samstarfi við þessa aðila og fær ráðgjöf 

frá þeim. Skýrsluhöfundar ræddu um þennan þátt, bæði við starfsmenn og við foreldri 

barns sem nýtur sérkennslu í leikskólanum. Að þeirra mati er þessum þætti mjög vel sinnt 

í leikskólastarfinu.  

Mat á leikskólastarfinu 

Í reglugerð um starfsemi leikskóla (225/1995) segir að sérhver leikskóli skuli móta 

aðferðir til að meta uppeldisstarf, stjórnunarhætti og samskipti bæði innan leikskólans og 

utan hans. Í gögnum frá leikskólanum er greinargerð um innra mat en þar kemur fram að 

allir starfsmenn leikskólans hafi rætt og metið hina ýmsu þætti starfsins á vikulegum 

fundum og var endurmatið skráð niður. Á deildarfundum voru framfarir og þroski 

barnanna metinn og það rætt út frá fagþekkingu starfsfólks og reynslu. Dagskipulagið og 

fleira í uppeldis- og menntastarfinu hefur verið rætt og endurmetið. Ekki hefur verið 

stuðst við sérstaka matslista eða annað sem ætlað er til að meta þroska og færni 

barnanna. Fyrirhugað er að taka aðalnámskrá í auknum mæli upp til umræðu og nota 

hana enn frekar sem viðmið í öllu starfi. Ekki hefur verið lögð viðhorfskönnun fyrir 

foreldra en tekin eru foreldraviðtöl einu sinni á ári og er þá stuðst við sérstakt eyðublað. 

Fyrir tveimur árum var tekin upp sú nýbreytni að hafa minni foreldrafundi fyrir sex til 

átta foreldra í einu. Síðastliðið haust lagði leikskólastjóri tölvupóstkönnun fyrir foreldra í 

tengslum við fyrirkomulag þessara funda. Niðurstöðurnar sýndu að foreldrar voru 

ánægðir með þetta nýja fyrirkomulag og kom það einnig fram í viðtölum skýrsluhöfunda 

við foreldra.  

 

Samantekt og mat 

Í  skólanámskrá Grandaborgar er undirstrikað mikilvægi leiksins og er honum gefið gott 

rými í daglegu starfi bæði hvað varðar tíma og umhverfi. Í viðtölum við starfsmenn 

kemur fram að unnið er sérstaklega með námssviðin í hópastarfi auk þess sem þau 

fléttast inn í daglegt starf leikskólans. Til þess að útskýra vinnu í tengslum við  

námssviðin og gera þann þátt sýnilegri fyrir foreldrum, hafa starfsmenn tekið ljósmyndir 

sem eru lýsandi fyrir það sem gert er í hópastarfi og hengt upp á vegg í fataherbergi.  

 

Það er mat skýrsluhöfunda að ekki sé unnið nógu markvisst að því að meta og skrá 

leikskólastarfið. Það er þó liður í rétta átt að leggja fram greinargerð um innra mat sem 

allir starfsmenn hafa komið að. Mikilvægt er að setja fram áætlun um hvernig verði staðið  

að mati, hvað verði metið og hverjir taki þátt. Einnig þarf að koma fram hvaða aðferðir 

verða notaðar til að afla gagna og hverjum niðurstöðurnar séu ætlaðar. Til þess að gera 

matið markvissara þarf námskráin einnig að vera skýrari og því mikilvægt að endurskoða 

námskrána með tilliti til markmiða. Mjög vel er staðið að skipulagi og framkvæmd 

sérkennslu í leikskólanum. Af viðtölum við starfsmenn, vettvangsathugunum og þeim 

skráðu gögnum sem skoðuð hafa verið má ráða að í uppeldis- og menntastarfinu sé  

þeim áherslum sem fram koma í aðalnámskrá leikskóla vel sinnt. 

 

 

Samskipti, samstarf og starfsandi 

Skýrsluhöfundar leituðu eftir upplýsingum um samstarf og samskipti í viðtölum við 

starfsmenn ásamt því að fylgjast með samskiptum á vettvangi.  Hér á eftir verður vikið að 

samskiptum í starfsmannahópnum, samskiptum fullorðinna og barna og samskiptum í 

barnahópnum. 

 

Samskipti leikskólastjóra við starfsmenn 

Leikskólastjóri tekur alla starfsmenn í viðtöl einu sinni á ári. Markmiðið  með viðtölunum 

er að starfsmenn fái tækifæri til að meta eigin frammistöðu og líðan í starfi ásamt því að 

koma með óskir um símenntun. Unnið er út frá stöðluðu formi frá rekstraraðila sem 

felur í sér að fyllt er út sérstakt eyðublað þar sem komið er inn á ákveðna þætti. Óskum 

um námskeið og fræðslu er síðan komið á framfæri við Leikskóla Reykjavíkur. 

Deildarstjórar og leiðbeinendur telja að góð tengsl séu við leikskólastjóra, hann taki þátt í 

starfinu og sé ætíð tilbúinn að gefa góð ráð.  

 

Samskipti milli starfsmanna 

Starfsmenn eru almennt sammála um að góð samvinna og starfsandi séu ríkjandi í 

leikskólanum. Þeir upplifa mikla starfsánægju í vinnunni og góð tengsl við leikskólastjóra. 

Leiðbeinendur telja að allir fái sömu möguleika til að njóta sín í starfi á sínum forsendum 

og telja það hluta mannauðarstefnunnar. Það kemur fram að þeim er vel ljóst hvaða  

kröfur eru gerðar til þeirra í starfi, þeim sé treyst og séu eins og ein stór fjölskylda. Einnig 

kemur fram að samvinna sé mikil og auðvelt sé að finna lausn á málum ef eitthvað óvænt 

kemur upp á.  

 

Samskipti barna og starfsmanna 

Í viðtölum við starfsmenn kemur fram að  mikilvægustu uppeldis- og menntunarþættirnir 

séu samskipti, félagsleg færni, vellíðan og öryggi. Starfsmenn segjast vilja ná þeim árangri 

með börnunum að þau séu glöð, að þeim líði vel og séu sátt við að koma í leikskólann. 

Að þau finni að þau séu örugg og að þeim sé sinnt, öðlist sjálfstraust og sjálfsvirðingu en 

læri jafnframt að bera virðingu fyrir sjálfum sér og öðrum. Þá leggja þeir áherslu á að 

samskipti við foreldra séu mikilvæg og höfðu á orði að ef foreldrar væru ánægðir væru 

börnin það líka. Þá kom fram hjá starfsmönnum að þeir leggja áherslu á að tala lágum 

rómi, taka utan um börnin og  vera á gólfinu með þeim.  

 

Í flestum tilfellum skipta starfsmenn sér á leiksvæði barnanna og eru til staðar meðan þau 

eru að leik. Samskipti starfsmanna við börnin einkennast af virðingu og áhuga á því sem 

þau eru að fást við hverju sinni. Starfsmenn sýna börnunum athygli að fyrra bragði, eru 

ýmist til staðar eða þátttakendur í leik þeirra. Í matartímum sitja starfsmenn til borðs með 

börnunum og taka þátt í umræðum þeirra. Leikskólastjóri kemur mikið inn á deildir og er 

mjög oft á morgnana á bilinu 8.00 - 10.00 inni á deild. Þannig segist hann fá meiri 

heildarsýn yfir starfið og tengjast börnunum betur. 

 

Samskipti barna 

Eins og áður hefur komið fram er megin áhersla í starfi tengd vináttu, samkennd, 

virðingu, frjálsum leik og vinnu tengda námssviðunum. Þann tíma sem skýrsluhöfundar 

voru á ferð mátti sjá börnin ýmist í skipulögðu starfi eða frjálsum leik. Greinileg leikgleði 

ríkti á meðal barnanna og ekki varð annað séð en að samskiptin á milli þeirra gengju vel.    

Í Litla sal mátti sjá  yngstu börnin í hlutverkaleik á meðan önnur sátu við borð í rólegum 

leik í fremri stofunni. Á eldri deildum voru börnin í hlutverkaleik í milliherbergi, á 

kubbasvæði eða í tölvum. Greina mátti meiri óróleika og hávaða á annarri eldri deildinni 

og nokkuð var um það að börnin sætu við borð í leikjum sínum. Að mati skýrsluhöfunda 

þarf að huga að því að börnunum séu gefin tækifæri til ákveðins hreyfanleika í leikjum 

sínum.   

 

 

Samstarf og samskipti við umhverfi skólans 

Þeir þættir sem aðallega var horft til í tengslum við samstarf og samskipti við umhverfi 

leikskólans voru samskipti við Leikskóla Reykjavíkur, Vesturgarð, foreldra barnanna og 

aðra aðila utan leikskólans. Skýrsluhöfundar leituðu upplýsinga um markmið og leiðir í 

foreldrasamstarfinu í viðtölum við fulltrúa foreldra, við leikskólastjóra og starfsmenn 

leikskólans. Einnig var stuðst við rituð gögn eins og upplýsingarit til foreldra. Þá var 

leitað eftir upplýsingum frá stjórnendum um samstarf við Leikskóla Reykjavíkur og 

Vesturgarð.  

Samstarf við foreldra 

Foreldrar fá afhent upplýsingarit sem heitir Að byrja í leikskóla en þar kemur fram að 

mikilvægt sé að standa vel að aðlögun. Auk þess sem þar eru hagnýtar upplýsingar fyrir 

foreldra. Þá fá foreldrar skólanámskrá leikskólans í hendur í upphafi leikskóladvalar. Í 

samtali við leikskólastjóra kemur fram að foreldrar hafa ekki formleg áhrif á mótun eða 

skipulagningu leikskólastarfsins. Fyrirhugað er að gera á því breytingar með því að fá 

foreldra til að koma að ársáætlun og mati. Í máli foreldra kom fram að þeir vildu gjarnan 

fá upplýsingar um niðurstöður innra mats leikskólans.  

 

Að mati starfsfólks er foreldrasamstarfið gott en það fer að mestu fram í daglegum 

samskiptum, á foreldrafundum, í einkaviðtölum, með útgáfu fréttabréfa og skilaboðum á 

upplýsingatöflum sem hanga í fataherbergjum. Þar er matseðill vikunnar hengdur upp, 

greinar eða fréttir sem tengjast leikskólastarfi og uppeldi barna. Þar er einnig merkt við 

hvort börnin hafa sofnað og hvernig þau hafa borðað þann daginn. Að mati foreldra eru 

upplýsingar á þessum töflum ekki nægilega vel uppfærðar og vildu þeir gjarnan sjá þær 

skýrari. Fram kemur í viðtölum við starfsfólk og foreldra að samstarf við foreldra á yngri 

deild virðist vera nánara en á þeim eldri. Þátttaka á foreldrafundum, opnu húsi  og öðrum 

skipulögðum samkomum hefur verið mjög góð.  

 

Viðhorf foreldra 

Foreldrafélag og foreldraráð er starfandi við leikskólann og í lögum félagsins kemur fram 

að  markmið þess sé að stuðla að heill og hamingju barna í leikskólanum og styrkja 

skólann í hvívetna. Foreldrafélagið styður við leikskólastarfið með ýmsum hætti t.d. með 

því að hafa frumkvæði að ýmsum atburðum fyrir börnin og fjölskyldur þeirra. Má þar 

nefna sveitarferð að vori sem farin er utan leikskólatíma, leikhúsferðir og sumarhátíð. 

Auk þess sem það hefur tekið þátt í kostnaði við jólaskemmtanir og ferðir á vegum 

leikskólans svo sem útskriftarferð. Einnig hefur félagið staðið fyrir fræðslufundum fyrir 

foreldra. Í viðtölum við foreldra kemur fram að misjafnt er hversu vel þeir telja sig vera 

upplýsta um uppeldis- og menntastarfið í leikskólanum og að þeirra mati mætti efla frekar 

upplýsingaflæði til foreldra. Telja þeir mikilvægt að starfsfólk fái stuðning í að nýta sér 

tölvutæknina til upplýsingamiðlunar. Í því sambandi nefna þeir að öflug heimasíða, þar 

sem foreldrar hefðu aðgang að upplýsingum um uppeldis- og  menntastarfið og daglegt 

líf leikskólans, yrði mjög til bóta. Sú hugmynd kom fram að skemmtilegt væri ef t.d. börn 

og starfsfólk héldu sameiginlega dagbók á heimasíðu leikskólans.  

Þá kom fram það sjónarmið að leikskólakennarar þyrftu að vera fleiri og að foreldrar 

sakna þess að hitta ekki þá starfsmenn sem hafa aðallega sinnt barninu yfir daginn. Þeir 

telja að þeir starfsmenn sem eru síðdegis geti oft á tíðum ekki gefið upplýsingar um það 

sem gerst hefur yfir daginn. Þeir foreldrar sem hafa haft börnin sín á Fjöruvík lýstu mikilli 

ánægju með starfið á þeirri deild. Fram kom að fyrirkomulag samskipta og funda á 

Fjöruvík væri mjög gott. Þar eru haldnir fámennir foreldrafundir að hausti sem hafa það 

að markmiði að kynna foreldrum leikskólastarfið og treysta samskiptin. Virðist sem 

foreldrar upplifi mun skýrari línur, öflugra upplýsingaflæði og yfirsýn á yngstu deildinni. 

Þeim finnst miður að ákveðin fjarlægð myndist þegar börnin flytjast yfir á eldri deild. 

Foreldrum finnst mikilvægt að barninu líði vel í leikskólanum, að það séu góðar 

manneskjur sem annist það og að virðing og vinsemd sé ríkjandi. Það eigi að leyfa 

börnum að vera börn en einnig sé mikilvægt að þau læri að vera hluti af heild og geti tjáð 

sig.  

 

Leikskólar Reykjavíkur og Vesturgarður 

Að mati stjórnenda er samstarf við Leikskóla Reykjavíkur gott en alltaf er greiður 

aðgangur fyrir leikskólastjóra að hafa samband og fá stuðning ef með þarf. Leikskólastjóri 

sækir sameiginlega fundi leikskólastjóra hjá Leikskólum Reykjavíkur einu sinni í mánuði. 

Þar er fjallað um mál er varða rekstur og fagleg málefni. Samstarf er við Ráðgjafar- og 

sálfræðideild LR vegna þeirra barna sem njóta sérkennslu. Leikskólaráðgjafi er tengiliður 

rekstraraðila við leikskólann og kemur tvisvar á ári í formlega heimsókn, hittir alla 

starfsmenn og ræðir við leikskólastjóra. Að mati leikskólastjóra er samstarf við 

leikskólaráðgjafa mjög gott. Samstarf við Vesturgarð hefur að mestu verið í tengslum við 

innritun nýrra barna í leikskólann. Stjórnendur telja að það fyrirkomulag sem var áður 

þegar innritun fór fram í gegnum skrifstofu LR hafi verið betra og aðgengilegra.  

 

Aðrir samstarfsaðilar 

Leikskólastjóri er í samstarfi við aðra leikskólastjóra í hverfinu. Þeir hittast einu sinni í 

mánuði og situr leikskólaráðgjafi þá fundi. Þetta eru samráðsfundir sem haldnir eru í 

framhaldi af leikskólastjórafundi hjá Leikskólum Reykjavíkur og eru þá oftast í formi 

upplýsingamiðlunar eða handleiðslu. Samstarf er við heilsugæslu í tengslum við 

hefðbundnar skoðanir barna (þriggja og hálfs árs skoðun og fimm ára skoðun). Þá er 

samstarf við Greiningar- og ráðgjafarstöð ríkisins og Grandaskóla sem er sá grunnskóli 

sem flest börnin munu sækja að lokinni leikskólagöngu. 

Samantekt og mat 

Í viðtölum við starfsmenn kemur fram að samstarf og samskipti við foreldra fer að mestu 

fram í daglegum samskiptum, á foreldrafundum og í skipulögðum foreldraviðtölum. Að 

mati starfsmanna er foreldrasamstarf gott og fyrirhugað er að foreldrar komi með 

formlegri hætti en áður að ársáætlun og mati á skólastarfinu. Í máli foreldra kemur fram 

að miðlun upplýsinga um daglegt líf leikskólans og áherslur í uppeldis- og menntastarfinu 

þurfi að vera meiri. Ánægja er á meðal foreldra með það fyrirkomulag sem er á 

samskiptum og fundum á yngstu deild leikskólans, Fjöruvík. Í máli leikskólastjóra kom 

fram að verið er að endurskoða form foreldrafunda að fenginni reynslu á Fjöruvík. 

Skýrsluhöfundar telja að við endurskoðun skólanámskrár þurfi sérstaklega að huga að því 

að setja fram á aðgengilegri hátt markmið leikskólastarfsins til þess að foreldrar sjái betur 

tilgang starfsins.  

 

 

Framtíðarsýn 

Að mati leikskólastjóra er framtíðarsýnin að halda áfram að þróa leikskólastarfið þannig 

að það fylgi þróun samfélagsins. Telur hann leikskólann mikilvægan undirbúning og 

upphaf að skólagöngu barnsins. Skref  í þá átt er gjaldfrjáls leikskóladvöl í þrjá tíma á dag 

fyrir elstu börnin og að fimm ára börn séu leikskólaskyld. Leikskólastjórinn telur 

mikilvægt að stjórnandinn sé sýnilegur í starfi og að starfsfólki og foreldrum sé falin 

ákveðin ábyrgð og séu þannig hluti af öllu starfi leikskólans. Liður í því er að foreldrar 

komi að gerð ársáætlunar og mati á skólastarfinu og verði þannig meðvitaðri um og geti 

haft áhrif á starfið og að starfsmenn beri ábyrgð á og leiði ákveðna þætti starfsins. 

Samantekt 

Í þessari skýrslu hefur verið leitast við að varpa ljósi á starfshætti í leikskólanum 

Grandaborg í Reykjavík. Athyglinni var fyrst og fremst beint að því hvort starfsemin væri 

í samræmi við ákvæði laga, reglugerðar og aðalnámskrár leikskóla. Aflað var upplýsinga 

með viðtölum við leikskólastjóra, aðstoðarleikskólastjóra, sérkennslustjóra, deildarstjóra, 

starfsmenn og fulltrúa foreldra. Skýrsluhöfundar fylgdust einnig með starfinu á vettvangi 

og greindu skráð gögn um leikskólastarfið.  

 

Þegar matsniðurstöður eru skoðaðar kemur í ljós að leikskólinn uppfyllir í meginatriðum 

þau ákvæði sem fram koma í þeim viðmiðum sem lögð eru til grundvallar. Þetta á við um 

aðstöðu og búnað, fjölda barna og skiptingu á deildir, stjórnunarhætti og samskipti innan 

leikskólans og við aðila utan hans. Matið leiðir í ljós að mörgum þáttum er vel sinnt í 

leikskólanum og í heildina er unnið gott og markvisst starf í Grandaborg. Þar ríkir góður 

starfsandi og starfsmenn hafa náð að byggja upp jákvæð samskipti sín á milli, milli 

barnanna og við börnin. Starfsmenn eru ánægðir með stjórnun leikskólans, telja að gott 

sé að leita til leikskólastjóra og að hann sé ávallt tilbúinn að hlusta og veita ráð. Aðstaða á 

yngstu deildinni er mjög góð og eru möguleikar opins rýmis vel nýttir til fjölbreytilegs 

starfs. Meginkostir leikskólans felast í markvissu uppeldis- og menntastarfi, góðum 

starfsanda, undirbúningi barnanna fyrir grunnskólagöngu og fyrirkomulagi sérkennslu. Til 

helstu veikleika má telja að miðlun upplýsinga um uppeldis- og menntastarfið til foreldra 

er ekki  nægileg, ekki er unnið nógu markvisst að því að skrá  og meta leikskólastarfið og 

skólanámskrá er óskýr með tilliti til markmiða. 

  

Það er von skýrsluhöfunda að niðurstöður mats þessa, bæði það sem dregið hefur verið 

fram sem kostir leikskólans en einnig það sem betur mætti fara, nýtist til frekari 

uppbyggingar í starfsemi leikskólans. Hér á eftir verða dregnir fram helstu styrkleikar og 

veikleikar í starfi leikskólans. 

 

Til styrkleika í starfinu má nefna: 

 Áhrif starfsfólks eru tryggð við gerð skólanámskrár og innra mats á starfinu. 

 Starfsviðtöl eru tekin árlega. 

 Námssviðin fléttast vel inn í daglegt starf og eru gerð sýnileg í myndrænu formi 

fyrir foreldra í fataherbergjum. 

 Faglegar áherslur og  framkvæmd sérkennslu er í góðum farvegi. 

Til veikleika í starfinu má helst nefna: 

 Skólanámskrá er ekki nægilega skýr og ekki er unnið nógu markvisst að því að 

meta og skrá leikskólastarfið. 

 Foreldrar telja að endurskoða þurfi miðlun upplýsinga um uppeldis- og 

menntastarfið.  

 Aðlögun barna af yngstu deild yfir á þær eldri þarf að vera markvissari. 

 

Ábendingar um ytri þætti: 

 Leita þarf leiða til að bæta úr gegnumstreymi í eldhús og betri vinnuaðstöðu fyrir 

starfsfólk. 

 Lóðin þarfnast lagfæringar og sérstaklega þarf að huga að leiksvæði yngstu 

barnanna.  

 Foreldrar telja að mikilvægt sé að fá úttekt á útileiksvæði með tilliti til 

öryggisaðstæðna.  

Fylgiskjal 

 

Viðtalsrammi fyrir leikskólastjóra og aðstoðarleikskólastjóra  

Fá almennar upplýsingar um leikskólann og samstarfsaðila. Fá útskýringar á skipuriti? 

 

 Hvert er starfshlutfall leikskólastjóra og hver eru meginverkefnin? 

 Hvað starfa margir við leikskólann (fjöldi og stöðugildi, menntun) stöðuhlutföll, skipting 

á deildir?  

 Starfsmannavelta - eru tíðar breytingar? 

 

Hver eru meginmarkmið leikskólastarfsins? 

 Skólanámskrá – hvernig var hún unnin eða endurskoðuð? 

 Hver skipuleggur uppeldisstarfið á deildunum? 

 Hvernig er starfið undirbúið? Hverjir koma að ákvörðunum? 

 Hvernig er samskiptum leikskólastjóra og starfsmanna háttað? 

 Hversu oft eru deildarstjórafundir haldnir? 

 Hversu oft eru deildarfundir haldnir?  

 Eru tekin starfsmannaviðtöl (hver, hvenær, hversu oft)? 

 Hvernig er samskiptum starfsmanna og foreldra háttað? 

 Hverjir eru helstu samstarfsaðilar utan skólans og hvernig er samstarfi við þá háttað? 

 

Hverjir eru helstu styrkleikar í leikskólastarfinu/helstu veikleikarnir. T.d. fyrir eftirfarandi 

þætti: 

 Foreldrasamstarf 

 Dagskipulag 

 Heildarskipulagið 

 Uppeldis- og menntastarfið 

 Dvalartíma barna, lengd og álagstímar 

 Stjórnunarstíl og samstarf 

Viðtalsrammi fyrir deildarstjóra og leikskólasérkennara 

Menntun - formleg og  fjöldi námskeiða  Vinnutími deildarstjóra - mönnun í leikskólanum. 

Hversu lengi unnið í leikskólanum. 

 

 Hversu oft eru deildarstjórafundir og hvernig er venjuleg dagskrá þeirra? 

 Hversu oft haldið þið deildarfundi/hvernig er skipulag þeirra? 

 Hvernig skipuleggið þið uppeldis- og menntastarfið með börnunum? 

 Hvaða skipulagi er fylgt (innra starf og ytri rammi) með yngri /eldri börnunum? 

 

Skólanámskrá – hverjir komu að þeirri vinnu – hvernig gekk sú vinna? 

 Hvernig eru markmið mannauðarstefnunnar útfærð?  

 Getið þið nefnt dæmi um það hvernig unnið er með námssviðin? 

 Er einhver sérstaða í tengslum við námssviðin? 

 

 Í skólanámskrá leikskólans kemur fram að leikurinn sé í hávegum hafður – hvernig birtist 

það í starfi/skipulagi leikskólans?  

 Hver eru markmiðin með vali? 

 Hvernig er hópastarfið skipulagt/hvað er í boði? Áherslur/markmið eldri /yngri börn?  

 

Hvernig er unnið: með einkunnarorðin vinátta, samkennd og virðing 

 að því að virkja sköpunargleði barnanna? 

 að stuðla að jákvæðum upplifunum hjá börnunum? 

 að efla félagslega færni barnanna? 

Hverjar eru áherslur í frjálsum leik barnanna?: 

 Umhverfi - tími – skipulag – efniviður.  

 

Hvaða árangri viljið þið helst ná með börnunum? 

 Hvaða uppeldis- og menntunarþættir eru mikilvægastir á ykkar deild/hvers vegna? 

 Hvaða áhrif hefur dagskipulagið á uppeldis- og menntastarfið? 

 Fjöldi barna með sérþarfir? 

 Hvernig er unnið með einstaklingsmun barnanna?  

 Hvernig nýtið þið hæfni samstarfsfólksins á deildinni? 

 Hvernig skipuleggið þið foreldrasamstarfið á deildinni?   

 Hvernig finnst ykkur leikskólinn vera m.t.t. upplýsingamiðlunar t.d. um: 

 markmið leikskólans? 

 skipulag og þróun? 

 tengsla á milli yfir- og undirmanna/tengsla á milli starfsmanna almennt? 

 

Hvaða tilfinningu hafið þið fyrir vinnuumhverfinu hvað varðar gagnkvæma virðingu, tillitsemi og 

vinnugleði? 

Hvað finnst ykkur um samskipti og samvinnu við samstarfsfólk, stjórnendur og foreldra? 

Viðtalsrammi fyrir leiðbeinendur  

Menntun s.s. fjöldi námskeiða - vinnutími / hvort stöðugleiki sé í starfinu? 
 
Samskipti, samstarf og starfsandi: 

 Er ykkur ljóst hvaða væntingar og kröfur eru gerðar til ykkar í starfi? 

 Hversu ánægð eruð þið með starfssvið ykkar og verkefni? 

 Hvernig finnst ykkur leikskólinn vera m.t.t. upplýsingamiðlunar t.d. um: 

 markmið leikskólans? 

 skipulag og þróun? 

 tengsla á milli yfir og undirmanna? 

 tengsla á milli starfsmanna almennt? 

 Hvaða tilfinningu hafið þið fyrir vinnuumhverfinu hvað varðar : 

 gagnkvæma virðingu, tillitssemi og vinnugleði? 

 samskipti og samvinnu við samstarfsfólk, stjórnendur og foreldra? 

 

Daglegt starf – áherslur í leikskólastarfinu: 

 Hafið þið lesið/kynnt ykkur skólanámskrána? 

 Komuð þið að gerð hennar? 

 Hvernig finnst ykkur skólanámskráin nýtast ykkur í starfi? 

 Í skólanámskrá koma fram einkunnarorð Grandaborgar: vinátta, samkennd og gleði. 

Hvernig er unnið með þessa þætti? 

 Hvað er gert til að : 

 virkja sköpunargleði barnanna?  

 að stuðla að jákvæðum upplifunum hjá börnum? 

 að efla félagslega færni barnanna? 

 Hvaða áhrif hefur dagskipulagið á uppeldis- og menntunarstarfið á deildinni? 

 

 Hvernig er unnið með þau námssvið sem nefnd eru í aðalnámskrá leikskóla?   

 áherslur yngri /eldri börn. 

 Hvað er gert í hópastarfi: Hverjar eru áherslurnar/markmið þar 

 Hverjar eru áherslur í frjálsum leik barnanna:  

 Umhverfi - tími – skipulag – efniviður.  

 Hvaða árangri viljið þið helst ná með börnunum?  

 Hverjir eru möguleikar ykkar til að hafa áhrif á starfið? 

Viðtalsrammi fyrir foreldra 

 

Samstarf foreldra? 

 Í hverju er það fólgið - markmið foreldrafélagsins? 

 Þátttaka foreldra í starfi á vegum félagsins? 

 

Hvað finnst ykkur um uppeldis-og menntastarfið í leikskólanum? 

 hafið þið kynnt ykkur skólanámskrá leikskólans? (ef nei, hefur hún verið kynnt fyrir 

ykkur eða hafið þið aðgang að henni?) 

 komu foreldrar að einhverju leyti að gerð hennar? 

 hvað finnst ykkur vera mikilvægar áherslur (viljið þið sjá) í uppeldis- og menntastarfinu 

með börnunum? 

 hafa foreldrar möguleika á að hafa áhrif á skipulag og mat á starfinu með börnunum?  

 hvað finnst ykkur um það leikefni sem börnunum stendur til boða? 

Dagleg samskipti og samstarf við starfsfólk? 

 Er auðvelt að fá upplýsingar um líðan og hagi barnsins í leikskólanum? 

 Hvernig fáið þið upplýsingar um daglegt starf? (ath. upplýsingatöflur) 

Ef þið ættuð að nefna helstu styrkleika leikskólans- hverjir væru þeir - veikleikar?  

 

Ef ekkert kemur fram um húsnæðið, þá:  

 Hvað finnst ykkur um húsnæði leikskólans/lóð?  

 

 


